
Мин мәктәпкәчә яшьтәге балалар өчен, ягъни үзләре укый белмәгән балалар өчен булган шигырьләр, әсәрләр турында берничә сүз әйтмәкче булам. Бу яшьтәге балалар өчен булган шигырьләргә, әсәрләргә бик олы һәм бик изге бурычлар йөкләтелергә тиеш. Мин шул бурычларның берсе турында гына сөйләмәкче булам. Ул — балада логик фикерләү тәрбияләү. Дөрес, бу бурыч шигырь, әсәр өстенә генә төшкән бурыч түгел. Уенчыклар һәм уеннар, бала белән дөрес юнәлештә алып барылган әңгәмәләр, аның сорауларына дөрес итеп бирелгән жаваплар, асылда, баланы логик фикер йөртергә өйрәтәләр. Шигырьләр дә, әсәрләр дә бала өчен әнә шул дөрес сайланган уенчыклар һәм уеннар, әңгәмәләр һәм җаваплар кебек булырга тиешләр, минемчә.
Барыбызга да мәгълүм — ата - аналар үзләренең ул - кызларына теләсә нинди китап алып кайтырга яратмыйлар. Ата - ананың өч - биш яшьлек ул -кызына кибеттә китап сайлау процессы — баласының бүгенгесе, киләчәге турында ныклап уйлану, кайгырту процессы. Ул иң элек шигырьләрне, әсәрләрне үзе укып карый, аларга интуитив булса да, төрле яктан бәя бирә, аннары, катгый бер карарга килеп, бу китапны я кабул итә, я инкарь итә. Ягъни балалар өчен язылган китап, иң беренче чиратта, аның ата - анасы өчен язылган китап дияргә кала. Ә мәктәпкәчә яшьтәге балалар өчен китаплар турыдан-туры ата-аналарга адресланалар, чөнки алар балага фәкать ата-аналары, әби-бабалары, бакчадагы тәрбиячеләре аша гына барып ирешә ала. Өчтән алып җиде яшькәчә балаларның ата-аналары төрле яктан бүгенге көн тәрбиясе алган яшьләр икәнен дә әйтсәк, балалар әдәбиятына заман таләбенең нинди икәнен чамалау кыен булмас. Шул яшьләрнең бер өлеше — педагогика кануннарын белгән өлеше — балаларына үзләренчә яраклы дип аталган татарча шигырь, әсәр китабы таба алмыйча көрсенеп йөрүен бүген еш очратырга туры килә.
Матур әдәбият әсәрләре балага эстетик тәрбия бирүдә дә, педагогик тәрбия бирүдә дә файда китерергә тиеш. Әсәрләр баланың белем офыгын киңәйтергә, фикер йөртә белү осталыгын да арттырырга тиеш. Баланы дөньяны дөрес итеп танырга, фикер йөртергә өйрәтү — ата-ананың да, балалар язучысының да олы максаты.
Күптән түгел мин менә мондый шигырь очраттым:
Чыпчыклар. 
Мин җиргә тары сиптем. 
Бел, ни өчен? 
Җыелдылар чыпчыклар. 
Бел, ни өчен? 
Йөгереп килде бер песи.
 Бел, ни өчен? Мин кулга таяк алдым.
 Бел, ни өчен? ( Балалар поэзиясеннән.)
Менә мондый шигырьләр белән баланы уйланырга, эзлекле итеп фикер йөртергә өйрәтеп була, чөнки шигырьнең һәр юлы балага сорау бирә һәм баладан җавап эзләтә. Иң мөһиме, бала автор теләгән җавапларны үзе эзләп таба. Бу шигырь балага «Эврика» шатлыгын бирә, аңарда чыпчыкларны кызгану, ә мәчегә ачу хисе уята. Ягъни, баланы аң-белем, фикерләү ягыннан да, эстетик яктан да баета бу шигырь. Бу шигырьдә балалар сорау җавапны шигырь эчендә таба. Балага менә мондыйрак шигырьләр дә тәкъдим итеп була:
-Кызыл, кызыл, кызыл кош,
Нилектән син кып-кызыл?
-Кызыл җиләк ашадым!
- Зәңгәр, зәңгәр, зәңгәр кош,
 Нилектән син зәп-зәңгәр?
- Зәңгәр җиләк ашадым!
- Ап-ак, ап-ак, ап-ак кош,
Нилектән син болай ак?
- Ап-ак җиләк ашадым!
Бу шигырьдәге конкрет сорау (кызыл кош нигә кызыл?) һәм конкрет җавап (кызыл җиләк ашаганга) арасында абстракт умозаключение бар. Бу абстракт умозаключениене балага сеңдерер өчен автор сорауларны һәм җавапларны өч мәртәбә кабатлый һәм умозаключениегә канун, логик фикерләү алымы, төсе бирә.
Ягъни: «Әгәр дә бу болай булса, ул болай, әгәр дә бу тегеләй булса, ул тегеләй». Ә «тегеләй» һәм «болай» төшенчәләрен бала практикада үзе теләсә ничек конкретлаштыра ала. Бу шигырьнең төп максаты, минемчә, матур төсләр, детальләр аша, аңлаешлы сораулар һәм җаваплар аша баланы абстракт фикер йөртергә өйрәтү, дөньяны эзлекле итеп танырга әзерләү. Бу максат шигырьдә ярылып ята.
Шәүкәт Галиев, Рөстәм Мингалимов, Габдулла Тукай, Роберт Миңнуллин,Резеда Вәлиева шигырьләре бик күп очракта конкрет мәсьәлә куялар һәм аны  балалар психологиясен күз алдында тотып чишәләр.
Татар совет балалар поэзиясе, прозасы бүген, гуманистик һәм прогрессив рухлы бөтендөнья халкы, бөтендөнья әдәбияты белән берлектә, җирдә Яңа кеше өчен, аның киләчәк матурлыгы өчен яңа әдәби  үрләр яулый.

